
  SARRERA


  Maialen Zubeldia Haranburu Ikaztegie-tan jaio zen 1978an. Lehen ikasketak Ikaz-tegietan bertan eta Alegian egin ondoren, Tolosako Laskorain ikastolan egin zituen batxilerra eta UBI. Azkenik, Nafarroako Unibertsitateko Komunikazio Fakultatean burutu ditu Publizitate eta Harreman Publi-koetako ikasketak.


  Oso gaztetatik irakurtzeko zaletasun handia izan du eta 14-15 urterekin hasi zen Stephen King, Dean R. Koontz, John Gris-ham, Noah Gordon, Erich Segal, Michael Crichton, Anne Rice, Ken Follet, Agatha Christie eta antzeko autoreak irakurtzen. Bere idazkeran ere nabari da autore horietako batzuen estiloa, batez ere bere narrazioetako gaia eta kontatzeko era aukeratzerakoan. Justizia nire esku liburu honetan ageri diren ipuinak oso gordinak dira, gogorrak, zapore mingotsa uzten dutenak, baina aldi berean biziak, interes handiaz irakurtzen direnak, eszenak zineman bezala atzera eta aurrera egiten dutelarik, ia-ia be-giekin ikusteraino.


  Lehenengo ipuina, Etxe madarikatua, 15 urterekin idatzita dago eta BBK-k eta Euskal-tzaindiak antolatzen duten “Resurrección Mª Azkue” sariaren irabazle suertatu zen 1993an. Beste ipuinak ere 16-17-18 urterekin idatzita daude eta gaztearen gordintasuna nabari badute ere, sari garrantzitsuen “labela” jasoa dute, kalitatearen ziurtagiri bezala.


  Narrazio hauek gazteentzako eginak direla esango nuke, bertan jorratzen diren gaiak eta kontatzeko era gaurko gazteek gustukoa dutelako. Eta baita ere egilea oso gaztea delako eta bere inguruko gazteek era eta estilo horretako narrazio eta liburuak irakurtzen zituztelako 15-18 urte bitarteko gazte sasoi horretan.


  Euskara aldetik ez duzu zailtasun handirik izango kontakizun hauek ulertzeko, euskara samur eta ulerterraza erabiltzen baitu Maialenek. Eta kontakizunak aurrera eramango zaitu, misterio bezala ezkutuan nabaritzen duzun bukaera harrigarri horren bila.


  Animo, bada, gazte, eta atsegin handiz irakur ditzazula istorio bizi hauek.


  Iñaki Zubeldia


  1.

  ETXE MADARIKATUA

  1993an lehen saria

  “Resurrección María Azkue” lehiaketan



  Olaia, bere lagun Iñigo, Iker, Maddalen eta Anerekin trenean zihoan. Azaroko zubi hura zela eta, Bizkaiko kostan, Garazi izeneko herritxo batean zegoen aterpetxe bat hartu zuten. Larunbata zen. Goizean 9,30- etako trena hartu zuten Tolosan. Ondoren, Donostian kostako trenean sartu ziren. Oraindik ordubeteko bidea zuten trenez, baina bost gazteak alai eta umoretsu aurkitzen ziren. Gurasorik gabe, nahi zutena egin ahal izango zuten bost egun horiek ahalik eta ondoen pasatzeko.


  Olaia leihotik begira zegoen. Orain bi-daia hori egiteko bidean bazeuden ere, ahalegin handiak egin ondoren zen. Urriaren hasieratik ari ziren bidaia planeatzen. Kultur etxean aterpetxeen izenak zekartzan orri sorta bat eman zieten eta bost lagunen artean lekuak aukeratzen hasi ziren. Hamar bat aukeratutakoan, bertako telefonoetara deitu zuten lekua hartu asmoz. Olaia aritu zen bere etxetik leku ezberdinetara deitzen. Baina, itxita ez zeudenak, jada hartuak zeuden. Azkenik, Garaziko telefonoa ikusi eta hara deitu zuen, hutsik aurkitzeko esperantza handiegirik gabe. Deitu zuenean, emakume zahar batek erantzun zion telefonoaren beste aldetik. Eskuetan zuen orrian, Patxi ageri zen arduradun bezala, beraz, emakumeari Patxiren galdera egin zion.


  —Momentu honetan ez dago etxean, neskato –erantzun zion emakumeak–, enkarguren bat utzi nahi baduzu...


  —Beno, Gipuzkoatik deitzen dut eta horko aterpetxeaz galdetzeko zen. Azaroko zubi honetan, aterpetxera egun batzuk pasatzera joan nahi genuke. Zuk ba al dakizu libre al dagoen?


  —O ez, beste batzuk ez –esan zuen emakumeak ahopean.


  —Zerbait gertatzen al da? –galdetu zuen Olaiak, emakume haren erantzunaz erabat harriturik.


  —Ezer ez, neskato. Beno, aterpetxea libre dago, beraz nahi baduzu, Patxiri esango diot zuei lekua gordetzeko eta bihar deituko diozu diru kontuak konpontzeko.


  Oraindik ere, elkarrizketa hura oroitzean, emakumeak ahopean esan zuena etortzen zitzaion burura. “O ez, beste batzuk ez”. Zer esan nahi izan ote zuen horrekin? Hurrengo egunean Patxirekin hitz egin zuen eta hau oso jatorra iruditu zitzaion Olaiari.


  Haren ondoan eserita, besteak kantari ari ziren. Bere lagunak, bera bezain animaturik zeuden oporralditxo txiki harekin. Izango zuten iritzia aldatzeko astia, bai.


  Trenetik jaitsi orduko Patxiren etxe aldera abiatu ziren, bertan giltza hartzeko. Bidea aurkitzea pixka bat kosta bazitzaien ere, herri hura txiki samarra zen eta buruhauste handirik gabe iritsi ziren haren etxera.


  —Kaixo gazteok, aterpetxea ondo zainduko didazue, ezta? –Olaiak imajinatu zuen bezalakoa zen Patxi. Txikia, lodikotea eta aurpegi alaiekoa.


  Patxi, Maddaleni aterpetxerako bidea zein zen adierazten ari zen, besteak alde batera eta bestera begira zeuden bitartean:


  —Beno, esan dizudan bezala, ez da batere zaila leku hura aurkitzea. Hemendik aurrera jarraituz gero, hondartzara iritsiko zarete. Ondoren hondartzatik urrundu gabe aurrera jarraitzea besterik ez duzue. Bostehun bat metrora, etxe handi zahar bat aurkituko duzue. Hondartzatik oso gertu dago eta etxe atzetik mendirako bidea daukazue.


  —Herritik urrun dago orduan? –galdetu zion Iñigok.


  —Beno, pixka bat bai, baina, orain inguru honetan ez du eguraldi txarrik egiten eta bai egunez eta bai gauez etortzea ez zaizue hain zaila egingo.


  Olaiak isil-isilik begiratzen zion gizon lodikote hari, haren ahotik ateratzen ziren hitzei kasurik egin gabe. Leku polita zen hura. Trenetik jaistean, hondartza ikusi zuen. Orain udazkena zen eta ez zegoen inor uretan, baina baloiarekin ibiltzeko edo paseatzeko leku ezin hobea zen.


  * * *


  —Beno, Patxi, asteazken eguerdian etorriko gara giltza itzultzera.


  Bost lagunak, gizon lodikotea agurtu ondoren, hondartza ertzetik aterpetxerantz abiatu ziren.


  —Leku polita dirudi honek –esan zuen Anek– . Jo, ze ondo pasa behar dugun.


  Ane nesketan gazteena zen, baina bere altuerarengatik zaharrena zirudien. Hama-zazpi urte zituen. Bere ile beltzarana sorbaldaraino iristen zitzaion ete begi urdinak zi-tuen. Normalean nahiko isila zen, eta orain, kantari eta saltoka ikustean, Olaiak harriturik begiratzen zion.


  —Zer dela eta horrelako umorea, Ane?


  —Ai, Olaia, ze ondo pasatu behar dugun. Ikusiko duzu! Nire biziko oporrik onenak izango dira.


  Momentu hartan, hitzak lapurtu eta eraman nahirik bezala, haize hotz batek astindu zuen Olaiaren aurpegia.


  * * *


  Kajoitik labana atera zuen. Lan honetarako dizdirarazi egin beharko zion. Bai, la-banak garbitutxo bat behar zuen. Hemen-dik aurrera ez zen hilketa gehiagorik izango.


  * * *


  Patxik esanda bezala, bostehun bat metro egin zituztenean, beren aurrean ikusi zuten etxe zaharkitu hura. Kanpotik ikustean, hain zaharra zirudienez, bost lagunak hura ote zen galdezka hasi ziren.


  Hura zen, bai. Maddalenek giltza sarrailan sartu orduko ate handi hura ireki egin zen. Barrua ilun zegoen. Ate ondoan bila ibili ondoren, argiaren etengailua aurkitu zuen Maddalenek. Hau zapaldu orduko, argitasun izugarri batek bete zuen etxea. Egongela handi batean aurkitzen ziren. Erdian bi eserleku luze zeuden eta hauen parean tximinia zaharkitu bat. Barrura sartu ziren bost lagunak.

